
“CEIBARON DE CADEAS
A NOSA ORIXINALIDADE”

CASTELAO

Afirmamos, con frecuencia, que o Parlamento de Galicia 
é a casa de todas as galegas e galegos na medida 
en que esta institución representa o conxunto da 

sociedade e as súas diferentes realidades.

O Pazo do Hórreo, no que ten a súa sede o Parlamento, 
abeira unha valiosa colección de arte galega 

contemporánea —pintura e escultura, fundamentalmente— 
que, pola súa variedade, permite efectuar un completo 
percorrido a través do universo das artes plásticas 

galegas desde mediados do século pasado. 

Poñer esta colección á disposición de todas as 
persoas interesadas constitúe unha obriga prioritaria 

para o Parlamento de Galicia, e así o vimos 
facendo  desde hai anos a través do programa de 

visitas guiadas á sede da institución, que estamos 
a potenciar.  Pero faltaba un catálogo actualizado 

da Colección de Arte do Parlamento de Galicia, 
unha necesidade á que tratamos de dar resposta con 
este volume, editado en papel e en soporte dixital, 

accesible a través da web da Cámara.

Integran esta colección de arte obras que son 
propiedade da Cámara, mais tamén outras que foron 
cedidas en depósito polos seus creadores ou polos 
seus titulares, un exercicio de xenerosidade que 
merece un especial agradecemento, porque honran o 
poder lexislativo galego ao tempo que as poñen á 

disposición do público interesado.

Editamos este catálogo na procura dunha maior 
difusión para a colección de arte do Parlamento de 
Galicia, pero tamén para render tributo a todos os 
creadores e creadoras —estean ou non representados 

nela— que ao longo da historia ofreceron o mellor de 
si a través de obras imperecedoiras que contribúen 

ao engrandecemento e á dignificación de Galicia.

Miguel Ángel Santalices Vieira
Presidente do Parlamento de Galicia

